
diyakini akan membantu dalam penjanaan pendapatan universiti.
 
Naib Canselor, Prof. Dr. Haim Hilman Abdullah berkata, setelah lebih dua tahun ditutup berikutan pandemik
Covid-19, UUM telah mengambil langkah proaktif dan segera untuk menjalankan semula operasi EDC-UUM
yang akan menjadi tempat warga universiti berganding bahu dan berbincang bagi mengupas isu-isu sama
ada isu universiti mahupun isu negara demi kelangsungan agama, bangsa dan negara.
 
Katanya, beliau percaya dan yakin semua ingin melihat UUM terus cemerlang dan EDC menjadi sebahagian
daripada cerita kebangkitan bersama ini.
 
"Oleh itu, Unit Latihan di Jabatan Pendaftar akan diusahakan menjadi Akademi Kepimpinan dan Pentadbiran
UUM, malah akan disusun dan dibangunkan agar menjadi program pembangunan kepimpinan dan
pentadbiran benar-benar berstruktur dan berimpak tinggi
 
"Saya pasti kepimpinan baharu EDC yang telah dilantik ini akan berusaha sedaya mungkin untuk terus
bersama-sama menjadi pemacu agenda berkaitan latihan dan seumpamanya," katanya pada Majlis
Pembukaan Semula EDC-UUM dan Penyampaian Watikah Kenaikan Pangkat Staf UUM di Dewan Seri
Angsana, EDC-UUM, hari ini.
 
Prof. Dr. Haim Hilman juga mengingatkan warga universiti agar tidak berbelah bahagi untuk bersama-sama
membangunkan aset universiti terutamanya apabila ingin menganjurkan sebarang program dan latihan.
 
Menurutnya, UUM akan terus membangunkan aset-aset lain seperti Kem PLKN, Tasik Guthrie dan
kemudahan untuk aktiviti rekreasi lain yang boleh membantu dalam penjanaan pendapatan universiti,
seterusnya sektor pelancongan negara.
 
Pada majlis sama, seramai 58 staf akademik dan pentadbiran telah menerima watikah kenaikan pangkat
yang melibatkan dua Profesor (VK6) secara pemangkuan, Profesor (VK7) secara pemangkuan (8), Profesor
Madya (21), pensyarah kanan (14), Guru Bahasa (1) dan staf Pengurusan dan Profesional (12).
 
Naib Canselor berkata, kejayaan dikecapi itu bukan menjadi cerita kejayaan peribadi sahaja tetapi kejayaan
yang diukur oleh zaman yang mana generasi akan datang akan menjadi pengukur kepada kejayaan tersebut.
 
"Saya berharap semua dapat bangun dan bangkit untuk menelusuri jalan-jalan yang telah lama ditinggalkan.
Kembali kepada rakyat dan masyarakat, jadilah seorang profesor yang berjiwa rakyat.
 
"Turun dan masuklah ke kampung-kampung, bersama-sama bantu mengangkat agenda untuk membela
generasi masa hadapan tanpa mengira bangsa dan agama. Hasilkan penyelidikan berimpak yang akan
memberi manfaat kepada masyarakat," katanya.
 
Sempena EDC-UUM yang akan beroperasi semula pada 1 Februari ini, turut diadakan bacaan Yassin dan
doa selamat yang dipimpin oleh Mohd Firdaus Ahmad dari Pusat Islam.

